
皇路啟扉，輴菆弛殯，八挍案部，六卿且引，攀蜃輅而雨泣，仰穹蒼而撫心，悲風發而

地駭，愁雲興而景沈，哲王垂範，有訓有則，式奉話言，光敷令德，其辭曰：

四象更運，九天代名。通三以王，得一為貞。是應玄德，實啟蒼精。風后之陳，師尚之

兵。三奇六合，七變五成。授戈推轂，稟律龔行。野無完陳，邑少堅城。經營四海，劬

勞百姓。芝葢夕臨，羽旄晨映。地不掩瑞，天不愛寶。既丹其雀，又朱其草。莫黑已素，

莫赤自皓。百獸斯蹈，五靈載擾。甘露瀼瀼，青龍矯矯。武功已暢，文教未窮。方偃烽

堠，銷戟藏弓。齊光日月，比祚華嵩。而氛祲日下，星闇虛中。奄捐朝市，長棄華戎。

道宣末命，義闡餘風。六繂已散，九旗方卷。見容衛之虛歸，知平生之日遠。同乘雲而

永逝，異騎龍之更反。清笳奏兮野風急，金鼓震兮日光晚。千官悲而雨注，萬國哀而露

泫。萬事同盡，百慮俱收。劔舄永去，衣冠自遊。音儀已謝，神教空留。知英聲與至德，

當無絕兮千秋。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

